
खांदर साल

कालिजॖ प्यठॖ गर ॖ वसान वसान यॆलि ॲस्य देवान बाग

वॉत्य, अति पॆयि असि दूरि ॲकिस सायबानस प्यठ नज़र।

सायबानॖ ओस नॊव तॖ रंगदॖार। राजन वॊन, "कस ताम छु

खांदर। वुमराह अख गव खांदर ॖ साल ख्यनसॖॖय।"

मॆ कॊरुस आंकार। खांदर ॖ सालुक नाव बूज़िथयॖ

ओस मॆ ति ऑसस पोन्य यिवान। राजन थॊव मॆ फॆकिस

प्यठ अथॖ तॖ दॊपुन, "असि छु ना युहुस, कॉंसि अंगस

ऑशनॖावस खांदर?" मॆ वॊनुस, "कति छु?" ....... राजन

त्रोव व्वश।

रछ़ाह पॅकिथ वॉत्य ॲस्य तथ सायबानस निश।

सायबानॖ ओस सडकि हंुद अख हिसॖ बंद कॅरिथ लागनॖ
आमुत। सडकि बुथि आसख बजि बजि कनि थविमच़ॖ युथ

नॖ कांह गाडि वोल तपॉर्य नीरिथ हॆकि। जॖ़ तॆ्र नफर ऑस्य

तॅजीर ॖ गंडान तॖ कें ह ऑस्य सायबानस ॲंदर ॖकनि सतरंडॖ तॖ
मसनंद ॖ वाहरावान।

नॆबर ॖकनि ऑस्य कें ह जवान ओर ॖ योर दवॖ दव

करान तॖ पांछ़ शॆ बुज़र्ग ऑस्य व्वदनॖी दरबार करान।

सायबानस ॲंदर ॖकनि ऑस्य लॅडकॖ तार ॖ वाव मालॖ लागान

मगर अथ वथ ज़न ऑसॖख नॖ यिवान कें ह। मॆ गव मथ ज़ि बॖ
हावॖ यिमन वाव मालॖ किथॖ कॅन्य छि यिवान गंडनॖ मगर

राजुन बुथ वुछिथ, खॆयम कथ। सु ओस अक्सर वनान, ज़ि

बॖ छुस हंगॖ तॖ मंगॖ ज़हरबॖादस जं़ग छॖ़नान।

राजन कॊर मॆ ॲती रोजॖ़नुक इशार ॖ तॖ वुछान वुछान

त्रॉवनॖ सायबानस अंदर टखॖ। बॖ रूदुस सडकि प्यठ व्वदनॖी।

यॆलि नॖ सु वारियाहस कालस वापसॖय आव, बॖ गोस तस

छ़ांडनि। राजॖ ओस कस ताम बॅडिस नफरस सॗत्य कथ

करान। तॅम्य कॊर मॆ वापस नेरनुक इशार।ॖ बॖ द्रास वापस तॖ
रूदुस नॆबर ॖकनि।

मिनठ पंदाह मर ॖ गॅछ़िथ आव राजॖ वापस तॖ वॊनुन,

"कस ताम गूपी नाथस छु नॆचिविस खांदर। अज़ छख

मॉंज़िराथ तॖ नॆनि साल छुख तयस प्यठ कॊरमुत। दपान

अलॖ पलॖ छि बाह सिन्य रननॖ आमतॖ्य। आंचार तॖ ज़ामुत द्वद ॖ
प्यालॖ गॅयि अलग।"

"मगर चॆ़ कॅम्य वॅनी यि दॅलील?" मॆ पृछु़स। राजन

वॊन, "मॆ लॉज सायबानॖ वॉलिस दॅंदरॖ तॖ तॅमी वॊन।

अखतुय ओस वनान ज़ि असॉम्य छॆ स्यठाह ॲमीर।"

ज़ामुत द्वद ॖ प्यालुक नाव बूज़िथयॖ आव मॆ ऑसस

वारय पोन्य। मॆ ऑस ल्वकॖचार ॖ पानॖ प्यठय, ज़ामतॖि द्वदचॖ

सख कमजू़री।

बुथि ओस अख वानॖ वोल यॆत्यथ असि निकस

प्रारुन ओस। सु ओस परान एस. पी. काल्यजि तॖ कालिजॖ

प्यठॖ यिथ ओस सु द्वहय ॲतिथयॖ समखान। अति प्यठॖ

ऑस्य ॲस्य यिकॖवट ॖ गर ॖ गछ़ान। मगर अज़ ओस नॖ निकॖ

प्रार्यो मुत कॆं ह। दुकानदारन वॊन सु द्राव स्यॊदुय गर ॖ तॖ त्वहि

वॊनुनवॖ तूर्य युन।

किताबॖ गरि त्रॉविथ वॉत्य ॲस्य स्यॊदुय निकस

निश। सु ओस पतलूनस कंुद्य करान। असि कॊर तस निश

दुहुक रपोर्ट पेश तॖ सॗती वॅनिस सायबानचॖ शॆछ। यॆलि

राजन तस वॊन ज़ि कस ताम गूपी नाथस छु नॆचिविस

खांदर, निकस आव असुन। दॊपुनस, "सतीशस छुना

बॉयिस खांदर। असि ति छु सालस गछु़न।"

सतीशॖ ओस निकस काल्यजुक यार मगर असि

सॗत्य ऑसॖस नॖ तिछ़ यारज़ कॆं ह। असि दॊपुस, "सु छुय

यार चॆ़। असि क्याह?" मगर तॅम्य मोन न।ॖ दॊपुन सतीशस

छॆ ना पताह, ॲस्य छि सॉरी यिकॖवट।ॖ तॅम्य छु मॆ तुह ॖं दि

खॉतर ॖ ति वॊनमुत। बॖ ओसुस अज़ काल्यजि प्यठॖ सुली

आमुत तस मदथ करनि।

निकन थॅव च़नॖि कंुद्य पॉतरि प्यठ तॖ वॊनुन, 'गूपी

नाथ वॊल गव सतीशस मोल। सतीशिन्य पॉठ्य छुस बॖ ति

तस बॉयिगाशयॖ वनान। तॅमिस ति छि तुह ॖंज़ पताह।'

निकन थॊव पतलून किलिस अलंूद, तॖ लॉजिन

कॅमीज़ि कंुद्य करनॖ्य। असि कुन वुछिथ वॊनुन, "तॊह्य ति

कॅरिव पननॖ्य पलव तैयार, पतॖ गछ़ि चे़र।"

मॆ ओस वख्ताह अख गोमुत खांदर साल ख्यनसॖॖय।

मॆ कॅर सतीशस तॖ निकस ऑही। राजॖ ओस ज़्यादय पहन

ख्वश। दॊपुन, "बलायि छॖ़नुस, बॖ ओसुस डुडॖ पॉठ्य ति

गछॖ़नस तैयार। मगर व्वन्य गव जान ज़ि यज़तॖ सान गछ़व।'

निकस ओस सु तिथॖ पॉठ्य बुथिस कुन वुछान ज़न तॖ
तसंॖज़ सतन पीर्यन मिनथ ऑसॖस।

साल ओस ऑठि बजि मगर ॲस्य वॉत्य सती

बजि। खांदर ॖ वॉल्य ऑस्य दवॖ दव करान। सायबानस नॆबर ॖ

कनि आसॖ ॲकिस जायि कुरसियॖ लॉगिथ। कें ह बुज़र्ग

ऑस्य बिहिथ सियॉसथ दगान। शेख अबदुल्लाहन क्याह

वॊन, तॖ मीर कॉसिमन क्याह वॊन? पॉकिस्तानन क्याह

वॊन यू एन ओ हस मंज़ तॖ हिदुस्तानन क्याह दु्यतुस जवाब।

असि ऑस नॖ तिहॅंज़न कथन सॗत्य कांह दिलचस्पी। ॲस्य

रूद्य तिमन दूरयॖ पहन व्वदनॖी। निकॖ च़ाव अंदर सतीशस

छ़ांडनि।

रछ़ खंड गॅछ़िथ आव निकॖ सतीशस सॗत्य। मॆ वॊन

सतीशस, 'असि सारिनयॖ साल करनॖस प्यठ शुक्रियाह।'

सतीशन वॊन, 'क्याह रोववॖ।ॖ बॖ छुस ना त्वहि बोय?' असि

गव बुथ ब्वन कुन। निकन बॆहनॉव्य ॲस्य ॲकिस जायि, तॖ
पानॖ द्राव सतीशन सॗती वापस।

कॆं ह काल गॅछ़िथ आव निकॖ बॆयि वापस। सॗत्य

ऑसिस नफर जोराह। असि दॊपुन तिमन नमस्कार करुन।

असि कॊर। तिमव कॅर असि ऑही। तिम नीरिथ वॊन असि

निकन, अख ओस सतीशुन माम तॖ ब्याख तसंुद यार।

साडि ऑठि बजि प्यठॖ हॆतिन सालॖर्य यिन्य।

ग्वडनिची छ्वकि सॗत्य च़ायि ॲस्य ति अंदर। ॲंदर ॖऑस्य बतॖ
ख्यनकॖ्य पॅट्य त्रॉविथ। निकन रॅट अंद कुन जाय तॖ कॊरुन

असि इशार।ॖ ॲस्य बीठ्य पथर। ॲडिस गंटस मंज़ आयि

सॉरयॖ सब बॅरिथ।

लडकॖ जोराह आयि ब्रोंठ ब्रोंठ अथॖ स्वरशावान, तॖ
पतॖ पतॖ ऑस्य थालॖ वॉल्य थाल त्रावान। युथुय रोगन जोश

त्रावन वोल म्यॉनिस थालस निश वोत, मॆ वॊनुस बॖ माहरा

छुस वशनॅव्य।

तॅम्य त्रोव रोगन जोशॖ फॊल वापस, थालस मंज़।

मॆ कुन कॅरनॖ व्यखच़यॖ नज़राह तॖ दॊपुन, "वशनॅव्य, यूत

ल्वकुट! च़ॖ मा छुख इम्तिहान दिथ आमुत?" मॆ दॊपुस, "न

माहरा, बॖ छुस ल्वकॖचार ॖ प्यठय वशनॅव्य।" म्यान्यव

सॉथियव कॊरुहॅस तॉयीद।

रोगन जोशॖ वॉल्य कॊर दूरि ॲकिस नफरस

आलव, "हे गाशॖ लाल।" गाशॖ लालन दिच़ नज़र। रोगन

जोशॖ वॉल्य वॊनुस, "यॆति हसॉ छुय वशनॅव्य अख।" गाशॖ

लालन कॅर कस ताम बॆयिस सॗत्य कथ तॖ तमि पतॖ वॊनुन

रोगन जोशॖ वॉलिस, "बाल जी, तलॖ सॉ बॆयि वुछ, बॆयि मा

छुय कांह वशनॅव्य।"

यीतिस कालस लॅज बाल जियस पतॖ बाकॖय सिन्य

बॉगरावन वाल्यन ह ॖंज़ लॉन। मॆ खोवरॖ्य युस नफर बिहिथ

ओस, तॅम्य वॊन मॆ, "चॆ़ कुस सॉ तफरीक तुलुथ। यॆलि

वशनॅव्य ओसुख, तॆलि कथ ओसुय सालस युन।" मॆ गव

तसंुद यि वनुन सख बरतबाह। मॆ वॊनुस, "बॖ क्या पानय

आसॖ? मॆ माहरा छु सतीशन साल कॊरमुत।" तॅम्य ह्यच़ोव

बॆयि क्याहताम वनुन ज़ि बाल जियन दिच़ क्रख, "हे बॆयि

छुवॖ सॉ कांह वशनॅव्य?"

च़ोरव नफरव तुल अथॖ थॊद। बाल जियन गंज़रॉव्य

'अख, जॖ़, तॆ्र, च़ोर।' तमि पतॖ वॊन तॅम्य गाशॖ लालस,

"यिम माहरा छिवॖ च़ोर।" गाशॖ लालन कॊर बॆयि कस ताम

नफरस सॗत्य मशवर ॖ तॖ वॊनुन असि कुन, "वॅलिव सॉ

वशनॅव्य सॉरी यॆमि तरफॖ।"

तमि पतॖ कॅर तॅम्य हुमि अंद ॖ बिहिथ नफरन

गुज़ॉरिश ज़ि तॊह्य त्रॉव्यतव यॆत्यथ यिमन जाय तॖ तॊह्य

बिहतव यिहॅंज़ि जायि।

सबि गॅयि अफरातफरी। कें ह छि ओर गछ़ान तॖ
कें ह योर। मिनट पांच़ॖ मर ॖ गॅयि अथ कारवायी मंज़ ज़ायि।

तमि पतॖ गॅयि स्युन बॉगरावनचॖ कारवॉयी बॆयि शुरू।

नवि जायि ब्यहान ब्यहान आयि, असि सॗत्य बॆयि

जॖ़ नफर। व्वन्य गॅयि ॲस्य शॆ। पोन्य दिनॖ वोल यॆलि बजि

सबि अथॖ स्वरशॉविथ म्वकॖल्यव, अद ॖआव सु सानि सबि।

कें ह काल गॅछ़िथ त्रॉविख असि थाल तॖ मॆ खॅच़ वॉलिज

बॊठ।

ॲस्य ऑस्य व्वन्य प्रारान स्युन त्रावनॖस। मगर

सॉनिस कॖसस ओर रछ़ाह चे़रयॖ। मॆ त्रॉव निकॖनि सबि कुन

नज़र। सतीशॖ ति ओस निकस सॗती ब्यूठमुत। तॅम्य होव

असि अथॖ सॗत्य इशार ॖ ज़ि ठीख पॉठ्य खॆ ज़्यव।ॖ असि

होवुस वापस इशार,ॖ मतलब, ठीख छु।

स्युन खॆनॖ वाल्यन ह ॖं ज़ि सबि ऑस स्युन बॉगरॖावन

वाल्यन ह ॖंज़ लॉन लॅजमच़ॖ। रोगन जोश, मछ़, यखॖन्य, च़ॊक

च़रवन, हाख, मुजि चॆटिन्य, नदरॖ्य चुरमॖ बेत्री। बॖ रूदुस

यिह ॖंद्य सिन्य गंज़रान तॖ पननॖिस थालस वुछान।

अथ सबि मंज़ गव बतॖ बॉगरुन ति शुरू। पतॖ पतॖ
ओस कॅलियि वोल पकान। मॆ बासेयि पननॖ्य ब्वछि तेज़ान

मगर करहॖॉ क्या? म्योन थाल ओस वुनि ति कोर ॖ हॊखुय तॖ
बॉगरॖन वाल्यन हंुद ओस नॖ पय पतहयॖ।

इन्तिज़ॉमी कारकुन ऑस्य, ओर ॖ योर तॖ योर ॖओर

करान, मगर असि कुन ज़न ऑस नॖ कॉंसि नज़रयॖ प्यवान।

मॆ ह्यॊत तथ द्वहस बद रद वनुन यॆमि द्वह बॖ वशनॅव्य

बन्योस। दर-अस्ल ओस नॖ मॆ वशनॅव्य बननुॖक शोख कॆं ह,

मगर म्योन ज़ातुक वुछिथ ओस काकॖ महाराजन मॆ स्युन

ख्यॊन मनाह कॊरमुत।

मॆ ऑस्य तसंॖद्य लपफ्ज़ अज़ ति ज़बॉनी याद।

यॆलि म्यानि माजि तस, म्योन ज़ातुक होव, काकॖ महाराजन

कॅर तथ अकॉय नज़र तॖ वॊनुनस, "बचस छु हना ग्वब्यर।

जॖ़ चीज़ थव याद। अख छु यि ब्रसवारि ब्रसवारि यॅंद्रॉखी

पाठ परनॖावुन तॖ बॆयि छु यि स्युन ख्यॊन त्रावनॖावुन।ॖ पतॖ
वुछख च़ॖ यि मा यियि अथि कुनि। फर्शॖ प्यठॖ खारी

अर्शस।"

मॆ दॊद ॲंदरी माज़। ऑठि दहि दॊह्य ओस

कॅह्यताम कॅह्यताम नॆनि फॊल अख मेलान बतस सॗत्य, तमि

निशि ति छॊल अथ।ॖ म्यानि माजि ओस काकॖ महाराजुन

स्यठाह रोब। सु ओस तस बॊड हू्य प्यॅत्रॖ हु्यहुर। नॅतीजॖ द्राव,

ज़ि बॖ बन्योस वशनॅव्य, ज़बरदस्ती!

काकॖ महाराजॖनि अथ कथि ओस कमयॖ काल

गोमुत ज़ि गाडॖ बतुक वख वोत। म्यॉन्य मातामाल ऑस्य

गाडॖ बतॖ दिवान तैयस प्यठ। म्यॉन्य नान्य ऑस अमि द्वह

सारिनयॖ नॅज़दीखॖक्यन अंगन ऑशनॖावन साल करान। अमि

द्वह ओस पॅज़्य पॉठ्य म्यानि मातामालॖ मॉलॖ लगान। बॅड्य

यक तरफ, ॲस्य शुरी ऑस्य शुराह सदाह आसान।

म्यॉन्य नान्य ऑस पननॖ्यव अथव गाडॖ रनान। मुजि

ऑसॖस सॗत्य त्रावान। इनसान ओस गाड म्वकॖलॉविथ

ॲडिस गंटस, अथस तॖ थालस ल्यवान। बॖ ओसुस नानि

13



स्यठाह टोठ। बॖ ओसुस ग्वडय थवान सर ॖ कॅरिथ ज़ि मॆ

क्युत रोज़ि अख गाडॖ गॅन्य, पगाह सुबहॖस किच़ ति। यॆलि

बॖ यि कथ नानि ओसुस वनान, स्व ऑस मॆ हति हति लटि

बलायि लगान।

मगर यॆमि वॅरियुक गाडॖ बतॖ रूद मॆ वुमरि प्यठ

याद। मॆ द्यतुख बतॖ हाकस तॖ स्वच़लि सॗत्य। सॉरी ऑस्य

टास कॅड्य कॅड्य गाडॖ ख्यवान। बॖ ओसुस सारिनयॖ ह ॖं दिस

चॉंटिस कुन वुछान, तॖ व्वश त्रावान। मॆ ह्यमथ दिनॖ खॉतर ॖ

खॆयि नॖ अमि द्वह म्यानि माजि ति गाड।ॖ मॉज ... मॉज कति

बनि!

यॆलि राथ गॅयि सॉरी शॊंग्य। मॆ ऑस नॆंदरॖ गॉब। मॆ

आसॖ प्रथ तरफॖ गाडय गाडॖ बोज़नॖ यिवान। यॆलि जॉरिस

प्यठ वोतुम, बॖ वॊथुस याशाह कॅरिथ तॖ च़ास ल्वति ल्वति

चोकस मंज़। सारिनयॖ ऑस मस नॆंदरॖ। मॆ तुज अख गाडॖ
लॅट काकॖदस वॅलिथ तॖ ब्यूठुस चू़रि चू़रि लेफि तल खॆनि।

मगर च़कि मॆ कॖस्मथ खराब, मॆ गव गाडि कॊंड,

हॅटिस मंज़ बंद। ग्वडनॖ्यथ कॊर मॆ दमयॖ तॖ रूदुस ल्वति

ल्वति च़ास करान। यॆलि नॖ तमि सॗत्य कांह फर्क पॆयि, मॆ

चॅ़ज बडि क्रख नीरिथ। म्यॉन्य क्रख बूज़िथ गॅयि सॉरी

हुशार। पतॖ मतॖ पृछ़्यतव कुस तुफान वॊथ। हॊछी बतॖ टीर

आपरॖखॖ मॆ तॖ कॊंड वॊथ ब्वन मगर मार दी दी थॅविख मॆ

डॅकर ॖ कॅरिथ।

म्यानि नानि गव नॖ म्योन मार ख्यॊन बरदाश। तमि

त्रोव पनुन पान मॆ प्यठ तॖ लोगुन वदुन। मॆ कॅर छ़्वप।ॖ मगर

काकॖ महाराजॖनिस वननॖस च़्वचि करनुक द्राव बुर ॖ नॅतीजॖ।

बॖ गोस अमि वॅरियि फेल। तमि पतॖ रूदुस ब,ॖ ज़बरदस्त

पॉठ्य वशनॅव्य।

म्यॉनिस सोंचस लॅज ज़ीर। गाशॖ लाल आव ब्याख

नफर ह्यथ असि निश तॖ वॊनुन तस, "शिबन जी, तुल सॉ

थाल।" शिबन जियन हॆत्य, सॉन्य थाल वापस वटनॖ्य।

मॆ त्रॉव पानस सॗत्य वॉलिस कुन नज़र। तस तॊर

फिकरी ज़ि थाल थॊद तुलनॖ सॗत्य गोस बॖ परेशान। तॅम्य

वॊन मॆ कनस तल, "ॲस्य छि ना कमयॖ। यिम अनन ओरय

थाल बॅरिथ।" मॆ खॅच़ वॉलिज बॊठ। शायद आसिहे गाशॖ
लालन यि कथ ब्रोंठयॖ वॅन्यमच़ॖ तॖ मॆ आसिहे नॖ बूज़मच़ॖ।

बोजॖ़ हॉ ति किथॖ पॉठ्य? बॖ ओसुस ना गाडॖ बतस

सन्योमुत!

दहि पंदाहि मिनट ॖ पतॖ आयि तॆ्र नफर सॉन्य थाल

ह्यथ तॖ थॅविख असि ब्रोंठॖ कनि। दमॖ ओलुव, व्वजॖ़ज च़ामन,

लॆदरॖ च़ामन, च़ॊक्य वांगन, नदरॖ्य, बेत्री अलावॖ ऑस्य नदरॖ्य

चुरमॖ तॖ म्वंजि आंचार ति। मॆ वुछ नॖ पथ ब्रोंठ कें ह तॖ ह्यॊतुम

बतॖ ख्यॊन।

ॲथ्य मंज़ पॆयि मॆ निकस कुन नज़र। सु ओस

दॊयुम बॊड रोगन जोशॖ फॊल अथस मंज़ रॅटिथ, राजस

माज़रथ करान, तॖ बॉगरॖन वॉलिस इसरार करान, ज़ि तस

ति त्राव। राजॖ गव मजबूर ब्याख फॊल रटनॖ बापथ।

थाल असि ब्रोंठॖ कनि थॅविथ आव नॖ असि निश

कांह यि पृछ़नि ज़ि तॊह्य मा हॆयिव बॆयि कें ह। सॉरी ऑस्य

स्युन ख्यनॖ वालिनयॖ ल्वलॖमतॖ लाय करान। मॆ प्यव ह्यस,

द्वद ॖ प्यालॖ नय दु्यतुखुय नॖ असि। मॆ कॊर ॲकिस

इन्तिज़ॉमियस आलव तॖ वॊनुमस, "माहरा द्वद ॖ प्यालॖ गॊवॖ
मॅशिथयॖ।"

तॅम्य कॅर बॆयिस ॲकिस शॆछ तॖ तॅम्य तॆ्रयिमिस

ॲकिस। मगर द्वद ॖ प्यालॖ ह्यथ आव नॖ कांह। अचानक पॆयि

मॆ गाशॖ लालस प्यठ नज़र। बॖ गोस तस निशि तॖ वॊनुमस,

"माहरा, असि म्यूल नॖ द्वद ॖ प्यालय।"

गाशॖ लालन त्रॉव मॆ दोलॖ नज़र। दॊपुन, "द्वद ॖ प्यालॖ

कति छि?" मॆ वॊनुस, "माहरा, ऑदी हय असि वुरबॖलॖ

प्यठॖ पताह कॊर ज़ि द्वद ॖ प्यालॖ ति छि।" गाशॖ लालस

व्वजॖ़ल्यव बुथ। मॆ थॊवुन फॆकिस प्यठ अथॖ तॖ दॊपुन,

"गॊबराह! दॅलील छि यिथॖ पॉठ्य ज़ि जॖ़य हथ द्वद ॖ
प्यालॖ ऑस्य बनॉव्यमतॖ्य मगर ग्वडनिची सबि छि डाय हथ

नफर। अड्यन दिमव तॖ अड्यन दिमव न,ॖ ति मा गछ़ि जान।

अमि म्वखॖ कॊर फॉसलॖ ज़ि द्वद ॖ प्यालॖ दिमवयॖ न।ॖ अज़

छना त्रठ। असॖल सालर छि पतॖ यिवान, डुडॖ छि आसान

ग्वडय बिहिथ। व्वन्य हय रॅन्यमतॖिस पाकॖवमतॖिस बराबॅदी

यियि तॖ किथॖ पॉठ्य।"

म्यॉन्य हालत ऑस वुछिन्य लायख। मॆ ज़न ओस

जु़व द्रामुत तॖ द्वद ॖ प्यालस मंजॖ़य ब्यूठमुत। म्योन बिचॉर्य बुथ

वुछिथ वॊन गाशॖ लालन मॆ कनस तल, "मॆ तॊर फिकरी,

म्यॉनिस रॅवी जियिन्य पॉठ्य छुय चॆ़ ति ज़ामुत द्वद स्यठाह

टोठ। म्वकल बतॖ ख्यथ, बॖ दिमय चॆ़ अख प्यालॖ लॊत

पॉठ्य। मगर खबरदार छुय, यिनॖ यॆति सु कुनि जायि नॊन

कडख। गर ॖ गॅछ़िथ खॆज़ि।" मॆ कॊर ज़्यूठ आंकार।

बॖ वोतुस वापस पननॖिस थालस प्यठ। मन ओसुम

परेशान। यिनॖ गाशॖ लाल मॆ द्वद ॖ प्यालॖ दिनॖ वरॉयी नेरि?

सॗती संूचुम, न न, ति बनि न।ॖ गाशॖ लाल छु रुत इनसान।

सतीशस पॆयि मॆ प्यठ नज़र। इशार ॖ सॗत्य पु्रछ़ तॅम्य, क्याह?

मॆ वॊनुस सोरुय ठीख।

मॆ ऑस गाशॖ लालॖन्य कथ फीर्य फीर्य यिवान

च़्यतस। यस इनसानस नॖ सालॖस पृछु़खुय, तस ओसा

तपालि युन? यि गॅयि ना पननॖिस पानस खजालथ करनॖ्य।

पॆयख त्रठ।

बतॖ ख्यथ द्रास बॖ न्यबर कुन। म्यॉन्य यार ति द्रायि।

मॆ ह्यॊत गाशॖ लाल छ़ांडुन। मगर गाशॖ लाल आव नॖ मॆ

अथी। मॆ पु्रछ़ ॲकिस नफरस, माहरा गाशॖ लाल कति छु?

तॅम्य दु्यत नॖ म्यानि कथि जवाबाह कॆं ह मगर म्यॉनिस कलस

प्यठ थॊवुन अथॖ तॖ वॊनुन, "च़ॖ मा छुख जिगरि हंुद नॆचुव?"

तस गव क्याहताम ब्रोंथ। मॆ वॊनुस न माहरा, बॖ
छुस काकनि हंुद नॆचुव। सु द्राव। अमि ब्रोंठ ज़ि बॖ पृछॖ़हव

तस सु कुस ओस, निकन कॅर मॆ नरि थफ तॖ कॊडुनस

ॲकिथ कुन। दॊपुन, "दरबारदॉरी छॆ नॖ लागनॖ्य, असि छु

नेरुन। मॆ वॊनुस, मगर गाशॖ लालस पॆयि ना समखुन। सु

गछ़ि ना दरबदॖर मॆ छ़ांडान छ़ांडान! बॆयि सतीशस समखव

ना! सु कॊत गव?"

'सतीशस क्याह करख? सु छु निनॖ तॖ हॆनॖ आमुत।

तस छा कम कॉम?' वॊन निकन। अमि पतॖ द्रायि ॲस्य गर ॖ

कुन।

वति पकान पु्रछ़ राजन निकस, 'पगाह यॆलि बॖ
कालिजि प्यठॖ यिम,ॖ बॖ गछ़ा सतीशस निश, कॆं ह कॉम मा

आस्यस। सु बिचार ॖ कॗतिस वाति?'

निकस खॊत बुथिस रथ। दॊपुनस, कुस सतीश?ॖ चॅॖ
मा छुख वनॖ वॊथमुत? बॖ ज़ानखॖय नॖ यिम खांदर वॉल्य। मॆ

ति ओस तुह ॖंद्य पॉठ्य द्वहली यि सायबानॖ वुछमुत तॖ बॖ ति

ओसुस अथ ॲंदर ॖ नॆबर ॖ चकर कॅरिथ आमुत। मॆ ति ओस

साल ख्यनस मॉल तॖ त्वहि ति। व्वन्य क्या चू़र कॅरम?ॖ

मॆ फ्यूर बुथिस व्वशलुन। मॆ पृछु़स, "मतलब! यि

ओस ना सतीशुन गर?ॖ चॆ़ दॊपुथ ना सतीशस छु बॉयिस

खांदर?'

'सतीशॖ छु बसान नर्सिंग गड।ॖ तस कति गव बोय

पॉद?ॖ यि ति ओस सॉनी पॉठ्य डुडाज़ि सालस आमुत। मॆ

ओस ॲमिस ग्वडय थॊवमुत सोरुय वॅनिथ।' वॊन निकन।

'तॆलि सु सतीशुन माम?' मॆ पृछु़स।

'सु ओस नॖ सतीशुन माम कॆं ह। सु ओस जू़लॖ मालॖ

लागन वोल। मॆ ऒन सु ज़ोर ॖ त्वहि निश युथ नॖ त्वहि कांह

शख गछ़ि।'

मॆ चॅ़ज ख्वरव तलॖ मॆच़ नीरिथ। राजस ओस बुथ

कॆ्रहन्योमुत। निकन दु्यत मॆ कलस फश तॖ वॊनुन, 'त्राव

कथाह। यिमन चीज़न लगि नॖ पतॖ सनुन।" मॆ वॊनुस, "मॆ

गॅयि ना व्वन्य ब्याख परेशॉनी। बॖ छुस सोंचान, यिनॖ गाशॖ
लाल द्वद ॖ प्यालॖ ह्यथ मॆ छ़ांडान छ़ांडान गर ॖ वाति तॖ सोन

सोरुय ओल वांगुन नेरि नॊन।'

22



❄❄❄

23


